
        K O R Ç Ë 

 

 

Znj. Reme XHOLI 

Drejtoreshë e Përgjithshme e Shërbimit Social 

Shtetëror 

     

                  T I R A N Ë 

  

Për dijeni:   Znj . Denada LAME 

 Drejtoreshë e Qendrës së Zhvillimit   

 

         K O R Ç Ë 

         

         

                                                                   

Të nderuar, 

Në ushtrimin e mandatit të tij kushtetues për promovimin, parandalimin e 

shkeljes dhe mbrojtjen e të drejtave dhe lirive të ligjshme të individëve, nga 

veprimet e paligjshme dhe të parregullta të administratës publike dhe të të 

tretëve që veprojnë për llogari të saj, Avokati i Popullit ka si prioritet të tij, 

promovimin dhe garantimin e të drejtave të personave me aftësi të kufizuar. 

Aktiviteti ynë është shtrirë në disa aspekte konkrete të mbrojtjes së këtyre 

personave, me një qasje proaktive dhe të dedikuar, duke zhvilluar në mënyrë 

të vazhdueshme me iniciativë, inspektime në Institucione Rezidenciale të 

Përkujdesjes Sociale, ku janë të akomoduar persona me aftësi të kufizuar. 

     

Një nga këto inspektime është zhvilluar nga përfaqësues të Institucionit të 

Avokatit të Popullit, më datë 14.06.2024, në Qendrën e Zhvillimit Korçë. 

Ky inspektim u krye në mbështetje të Ligjit nr.8454 datë 04.02.1999 “Për 

Avokatin e Popullit”, i ndryshuar, ku parashikohet ndër të tjera se: “Avokati 

i Popullit ose persona të autorizuar prej tij kanë të drejtë të hyjnë në çdo 

kohë, pa kufizim apo autorizim paraprak, por duke vënë në dijeni titullarin e 

institucionit, në të gjitha institucionet e administratës publike, në azile dhe 

veçanerisht në shtëpi fëmije, si dhe në çdo vend tjetër ku ka të dhëna dhe 

çmon se ekziston mundësia e shkeljes së të drejtave dhe lirive të njeriut”. 

“Hyrja në të gjitha mjediset e mësipërme mund të bëhet si për të hetuar një 

ankesë, një kërkesë ose njoftim të caktuar, ashtu edhe me nismën e Avokatit 

të Popullit për qëllime inspektimi apo studimi. Avokati i Popullit në këto raste 

mund të marrë takim, të bisedojë në mënyrë konfidenciale e pa praninë e 

personave zyrtarë me cilindo person që ndodhet apo mbahet në këto 

mjedise”. 

Avokati i Popullit, pasi shqyrtoi informacionin nga monitorimi i realizuar, ka 

detyrimin kushtetues dhe ligjor, t’Ju parashtrojë përfundimet e këtij 

monitorimi, si më poshtë vijon: 

 

Objektivat e inspektimit: 

 Zbatimi i rekomandimeve të lëna nga Avokati i Popullit në vitin 2022 

si dhe gjendja aktuale. 

 Vlerësimi i ambienteve dhe infrastrukturës. 

 Vlerësimi i dokumentacionit, procedurave dhe personelit, në zbatim të 

legjislacionit në fuqi. 

 Respektimi i të drejtave të personave me aftësi të kufizuar, të cilët janë 

akomoduar në këtë institucion rezidencial, në zbatim të standardeve të 

shërbimeve të përkujdesit shoqëror për personat me aftësi të kufizuar. 

 

 

 

Metodologjia 

Grupi i inspektimit i institucionit të Avokatit të Popullit, si metodologji pune 

ka përdorur: 

Së pari, zhvillimin e bisedave paraprake me përgjegjësen e sektorit 

social, informacion, i cili është hedhur në një formular standard për 

inspektimin. 

Së dyti, monitorimin e zbatimit të standardeve ligjore të shërbimeve të 

përkujdesit shoqëror për qendrat rezidenciale për personat me aftësi të 

kufizuar. 

Së treti, monitorimin e mjediseve dhe kushteve të Qendrës së 

Zhvillimit, Korçë, ku ofrohen shërbime për personat me aftësi të 

kufizuar. 

Së katërti, komunikimi me disa nga personat me aftësi të kufizuar, 

përfitues të shërbimeve të përkujdesjes, të akomoduar në Qendrën e 

Zhvillimit Korçë, të cilët janë me prapambetje të lehtë mendore, pa 

praninë e stafit. 

 

Rekomandimet e vitit 2022 dhe niveli i zbatimit të tyre 

Më datë 13.04.2022 është kryer inspektim në Qendrën Rezidenciale të 

Zhvillimit, Korçë. Për problemet e konstatuara i dërguam Kryetarit të 

Bashkisë Korçë dhe  Drejtoreshës së Shërbimit Social Shtetëror dhe për 

dijeni Drejtoreshës së Qendrës së Zhvillimit Korçë rekomandimet e 

poshtëshënuara: 

 

1. Marrjen e masave përkatëse për shtim në organikë të pozicionit të 

punës me infermier. 

2. Marrjen e masave për shtim në organikë me 2 (dy) kujdestarë, 1 (një) 

sanitare, 1 (një) psikolog, dhe 1 (një) punonjës social. 

3. Marrjen e masave për vendosjen e shkallëve të emergjencës. 

4. Marrjen e masave për zëvendësimin e krevateve ekzistues me krevate 

të përshtatura për të sëmurët paraplegjikë e tetraplegjikë. 

5. Marrjen e masave për riparimin e sistemit të kaldajës. 

6. Marrjen e masave për mundësimin e vendosjes në godinë të një 

ashensori. 

7. Marrjen e masave për rritjen e kuotës ushqimore ditore. 

 

Përgjigja e kthyer në zbatim të rekomandimeve të sipërcituara: 

Drejtoria e Përgjithshme e Shërbimit Social Shtetëror 

- Për rekomandimi nr.1 dhe 2, kompetencë e SHSSH-së, do merren në 

konsideratë rekomandimi për ndryshiminn e strukturës së qendrës në 

bazë të standardeve. SHSSH-ja do të propozojë pranë Ministrisë së 

Shëndetësisë dhe Mbrojtjes Sociale për shtim në strukturë me 

psikolog, punonjës social, infermier, kujdestar dhe sanitare. 

 

Qendra Rezidenciale e Zhvillimit Korçë 

 

- Për rekomandimin nr.1, në institucion nuk është bërë shtesë stafi me 

infermier. 

- Për rekomandimin nr.2, është shtuar në organikë një kujdestar. 

- Për rekomandimin 3, nuk është bërë e mundur vendosja e shkallëve të 

emergjencës. 

- Për rekomandimin nr.4, janë vendosur disa krevatë të përshtatur për 

personat e sëmurë, tetraplegjikë. 

- Për rekomandimin nr.5, është bërë riparim i pjeshshëm i kaldajës. 

- Për rekoamndimin nr.6, nuk është vendosur ashensori në godinë. 

- Për rekomandimin nr.7, është rritur kuota ushqimore, nga 520 

lek/personi në 610 lekë/personi. 

 

Lidhur me zbatimin e rekomandimeve, rezultoi se: 

- Rekomandimi për shtimin në organikë të pozicionit të punës me infermier, 

nuk është realizuar, por me Urdhër të Brendshëm nr.9/1 datë 11.01.2024 të 

Drejtoreshës Qendrës Rezidenciale të Zhvillimit, Korçë, edhe detyrën e 

infermieres do e kryej specilistja/fizioterapiste e kësaj qendre.  

- Rekomandimi për shtim në organikë me 2 (dy) kujdestarë, 1 (një) sanitare, 

1 (një) psikolog, dhe 1 (një) punonjës social, nuk është realizuar. 

- Rekomandimi për vendosjen e shkallëve të emergjencës, nuk është realizuar. 

- Rekomandimi për zëvendësimin e krevateve ekzistues me krevate të 

përshtatura për të sëmurët paraplegjikë e tetraplegjikë, është realizuar. 

- Rekomandimi për riparimin e sistemit të kaldajës, është realizuar pjesërisht. 

Janë bërë disa riparime, hidraulike. 

- Rekomandimi për mundësimin e vendosjes në godinë të një ashensori, nuk 

është realizuar, pasi struktura ndërtimore është e vjetër. 

- Rekomandimi për rritjen e kuotës ushqimore ditore, është realizuar. Nga 

520 lekë/ditë, kuota ushqimore është rritur në 610 lekë/ditë. 

Pra, rezulton se ndonëse janë pranuar rekomandimet, ato janë plotësuar 

pjesërisht. 

Gjendja aktuale 

 

Profili i Qendrës së Zhvillimit, Korçë 

 

Qendra e Zhvillimit Korçë, është një institucion rezidencial publik dhe ofron 

shërbime të përkujdesjes për persona me aftësi të kufizuar mbi 18 vjeç. 

Ky institucion është nën administrimin e Bashkisë Korçë. Mbështetja 

financiare është e garantuar nga fondet e buxhetit të shtetit, nga programet e 

mbrojtjes sociale të Ministrisë së Shëndetësisë dhe Mbrojtjes Sociale, 

nëpërmjet Shërbimit Social Shtetëror.  

Qendra e Zhvillimit Korçë, ofron shërbime 24 orë sipas standardeve të 

miratuara për personat me aftësi të kufizuar mendore dhe fizike, të cilët kanë 

nevojë për shërbime të vazhdueshme, shërbime të cilat nuk mund të ofrohen 

nga familjarët e tyre. 

Ofron shërbime psiko-sociale, programe psiko-edukatore, kujdes 

shëndetësor si dhe programe zhvilluese për rritjen e aftësive për vetkujdesje, 

me qëllim përfitimin e autonominë individuale për aktivitetet e përditshme 

dhe integrimin e përfituesve. 

Organizimi dhe funksionimi i këtij institucioni, së bashku me përshkrimet e 

punës, të drejtat dhe detyrimet e përfituesve, janë të parashikuara në 

Rregulloren e Brendëshme të tij, miratuar më datë 14.06.2023 nga Ekipi 

Multidisplinar, e cila është e afishuar në ambientet e institucionit. 

Zbatimi i standardeve të ofruara të shërbimeve sociale, si një proces 

vazhdues, monitorohet nga Bashkia Korçë, Shërbimi Social Shtetëror, 

Drejtoria Rajonale e SHSSH-së Korçë, nga Inspektoriati Shtetëror të Punës 

dhe Shërbimeve Shoqërore, Drejtoria e Higjenës, Korçë, Agjensia 

Kombëtare e Ushqimit, Shërbimi Parësor Korçë. 

 

Përfituesit dhe shërbimet e ofruara  

Nga konstatimi paraprak u evidentua se, në këtë institucion rezidencial publik 

janë të akomoduar dhe ofrohen shërbime për persona me aftësi të kufizuar të 

moshës 17 vjeç deri në 60 vjeç, me diagnoza të ndryshme. 

Kapaciteti i institucionit për ofrimin e shërbimeve është për 38 persona. Në 

ditën e inspektimit u konstatua se në të trajtoheshin 38 persona me aftësi të 

kufizuar: me prapambetje mendore të lehtë dhe të moderuar 35 persona dhe 

3 persona me statusin e invalidit paraplegjik dhe tetraplegjik. Nga këta 

përfitues shërbimesh: 

- 18 janë femra dhe 20 meshkuj 

- Nga mosha 14-18 vjeç, 1 përfitues. 

- Nga mosha 18-25 vjeç, 1 përfitues. 

- Mbi moshën 25 vjeç,  36 përfitues.  

Për periudhën kohore nga inspektimi i kryer në muajin Prill 2022 e deri në 

këtë datë inspektimi, nuk ka patur humbje jete të asnjë përfituesi. 

Të gjithë përfituesit janë persona me aftësi të kufizuara, me Vendim të 

Komisioneve mjekësore të Vlerësimit të Aftësisë së Kufizuar dhe 

rivlerësohen për gjendjen e tyre shëndetësore me mbarimin e afatit të dhënë. 

Marrin shërbimin  kujdesjes afatgjatë. 

Ata janë pranuar për t’u akomoduar në këtë institucion rezidencial me 

vendim të Komisionit të Vlerësimit të Nevojave pranë Shërbimit Social 

Shtetëror, nga Drejtoria e Kujdesit Social pranë Bashkisë Korçë si dhe nga 

Këshilli i Qarkut Korçë. 

Shërbimi mjekësor realizohet nga një mjek me kohë të pjesshme, i cili 

garanton shëndetin e personave me aftësi të kufizuar në këtë qendër, duke 

mbajtur në kontroll gjendjen shëndetësore të përfituesve, nëpërmjet vizitave 

periodike. Ai është i pranishëm gjithmonë në qendër kur lajmërohet nga 

personeli për ndonjë emergjencë. Planin individual shëndetësor për 

përfituesit e pasqyron në kartelat e tyre mjekësore, të cilat mbahen në qendër. 

Ai mban kontakte me Spitalin Rajonal Korçë si dhe i shoqëron përfituesit 

sipas nevojave shëndetësore që ata paraqesin. 

Medikamentet që u jepen përfituesve rekomandohen nga mjeku. Kujdestarja 

dhe infermierja sipas porosisisë së mjekut shpërndajnë medikamentet, duke 

mbajtur shënime për marrjen e tyre, llojin dhe orarin. Medikamentet bazë 

janë të rimbursueshme. Ndërsa medikamentet e tjera të sëmundjeve 

bashkëshoqëruese, nuk janë të rimbursueshme, por çdo vit bëhet tenderimi 

në bazë të nevojave të përcaktuar nga mjeku i qendrës në bashkëpunim me 

infermieren. 

Me trajtimin e problemeve psiko-sociale, të përfituesve të shërbimeve të 

ofruara është i ngarkuar Sektori i Shërbimeve Sociale, i përbërë nga 15 

punonjës: Përgjegjësi i sektorit, fizioterapisti, logopedisti, edukatori dhe 11 

kujdestarët.  

Në këtë qendër është ngritur dhe funksionon Ekipi Multidisiplinar, i cili 

përbëhet nga: Drejtuesja e institucionit, Përgjegjësja e Sektorit Social, Mjeku 

i qendrës dhe Specialistët (logopedist, fizioterapist, edukator special). Ky 

ekip realizon vlerësimin paraprak të nevojave të përfituesve të sapo pranuar 

në institucion, sipas një Formulari Tip të Vlerësimit dhe një kopje e këtij 

vlerësimi firmoset nga Ekipi Multidisiplinar dhe prindërit/kujdestarët e 

përfituesit. Ky formular depozitohet në dosjen  individuale të përfituesit dhe 

brenda një muaji nga vendosja në institucion Ekipi Multidisiplinar harton 

Planin Individual të Kujdesit, ku përcaktohen shërbimet sipas nevojave të 

specifike të përfituesve: sociale, emocionale, fizike, shëndetësore, kulturore, 

arsimore, mbështetje, informimi, shërbime të veçanta. Ky plan rishikohet dhe 

përditësohet një herë në vit dhe sa herë është e nevojshme. 

 

 

Burimet njerëzore 

Struktura e përcaktuar e personelit të këtij institucioni rezidencial përbëhet 

nga 23 punonjës me kohë të plotë, 1(një) mjek me kohë të pjesshme dhe 1 

(një) specialist finance. 

Gjatë turnit të parë punojnë: 2(dy) kujdestare, 2(një) sanitare, 1 (një) 

guzhiniere dhe 3 (tre) specialitë (fizioterapiste/infermiere, e cila vjen edhe në 

turne të tjera, sipas nevojave, logopediste, edukatore). 

Gjatë turnit të dytë: punojnë 2(dy) kujdestare, 1(një) sanitare  

Gjatë turnit të tretë: punojnë 2(dy) kujdestare dhe  1(një) roje. 

Për ruajtjen e objektit, është punësuar 1 (një) roje objekti, i cili punon në 

fashën e orarit: 22.00-6.00. Përgjatë ditës, këtë rol e luan punonjësi i 

mirëmbajtjes.  

Në strukturën e institucionit nuk është përfshirë pozicioni i infermierit dhe 

siç u shprehëm më sipër, me urdhër të brendshëm fizioterapistja, e cila është 

e diplomuar për infermieri, kryen detyrën e infermierit. 

Vlerësimi i rezultateve në punë të personelit të kësaj qendre bëhet çdo vit nga 

drejtuesja e institucionit. Performaca e tyre në punë dhe kontratat punës të 

rinovuara çdo vit, ndodhen  në dosjen e personelit, e cila mbahet në 

institucion. Ndërsa dosja e drejtueses së institucionit mbahet në Bashkinë 

Korçë.  

Përshkrimi i punës për personelin është paqyruar në Rregullloren e 

Brendshme të qendrës.  

 

Kushtet infrastrukturore 

Infrastruktura e godinës së qendrës prezanton një ndërtesë dy katëshe, ku 

gjenden dhomat e fjetjes, administrata, salla e  logopedisë, salla e 

fizioterapisë, magazina, lavanderia, tualete, menca si dhe një oborr në pjesën 

e përparme të qendrës. Në pjesën e përparme të qendrës është një oborr i 

madh, ku gjenden disa ambjente:-një serë, ku ishin mbjellë vazo me lule dhe 

perime të ndryshme nga përfituesit, me ndihmën e stafit dhe kujdesen për to; 

-një stendë me stola, e cila përdoret për përfituesit për të pushuar në ajër të 

pastër. Gjithashtu, në ditë të ngrohta është përdorur edhe për të ngrënë vaktin 

e drekës; këndi i lojrave. 

Për lehtësimin në lëvizje të personave me aftësi të kufizuar, përgjatë 

korridoreve të çdo kati të godinave, janë të vendosura mbajtëse inoksi.  

Në katin e parë ndodhen 4 dhoma fjetje me nga 4 shtretër. Në këto dhoma 

qëndrojnë persona me aftësi të kufizuar të rënduar. 

Në katën e dytë ndodhen 6 dhoma me nga 4 shtretër, ku qëndrojnë persona 

me aftësi të kufizuar me prapambetje mendore më të lehtë, të moderuar. 

Krevatet janë të përshtatura për këtë kategori përfituesish. 

Në këtë qendër ka dy salla ndenje, një në kat të parë dhe një në kat të dytë, 

ku përfituesit, nën kujdesin e stafit, qëndrojnë bashkarisht. Ishin të arreduara 

me televizor, karrige, tavolina dhe dy divane. Për të krijuar një ambjent sa 

më të ngrohtë, në mure ishin të vendosura vizatime të ndryshme, të krijuara 

nga disa përfitues. 

Godina është e pajisur në të dy katet me tualete dhe dushe, të cilat janë të 

përshtatura për personat me aftësi të kufizuara. 

Ambientet okupacionale janë të mirëmbajtura, me shumë punime, vizatime, 

të bëra nga vetë përfituesit, gjë që tregonte për punën e përkushtuar të stafit. 

Konkretisht, klasa e logopedisë, ku përfituesit kanë orare të mësimit të 

leximit, kërcimit, këngës, si dhe salla e pikturave apo kryerjes së punimeve 

të ndryshme. 

Artikujt ushqimorë, hotelerikë, veshmbathjet të sistemuara, janë të vendosura 

në magazine nëpër dhoma të veçanta. 

Veshmbathjet sigurohen nga tenderimi i përvitshëm, sipas nevojave të 

përfituesve si dhe nga donacione të ndryshme. Ka patur një Marrëveshje 

bashkëpunimi me Drejtorinë Rajonale të Rezervave Materiale të Shtetit, 

Korçë, e cila ka sjellë veshmbathje për përfituesit. 

Gjitashtu ka një Marrëveshje bashkëpunimi me Universitetin “Fan.S.Noli”, 

Korçë. Studentët e këtij Universiteti dy herë në vit zhvillojnë fushat 

sensibilizuese dhe grumbullojnë veshje nga qytetarë të ndryshëm. Nga ana e 

Universitetit çdo fillim viti dërgohet një listë me studentët që do të jenë 

prezent në qendër edhe për aktivitete të ndryshme. 

Veshmbathjet e grumbulluara bëhen hyrje në magazinën e qendrës, sipas 

proces-verbalit të përpiluar për këtë qëllim. 

Përfituesit konsumojnë në qendër tre vaktet, të cilat gatuhen në ambientin e 

kuzhinës, e ndodhur në katin e pare të ndërtesës. Ambienti i kuzhinës ishte 

shumë i pastër, i pajisur me soba profesionale, industriale, të përshtatshme 

për përballimin e gatimit sipas numrit të përfituesve, por jo për larjen e enëve, 

pasi ka vetëm 1 lavastovile.  

Ishte e afishuar menuja javore. Për përcaktimin e menusë dhe vakteve të 

ngrënies mblidhet Ekipi Multidisplinar, me praninë e një përfitueseje me 

prapambetje të lehtë mendore, e cila ka 47 vjet në këtë institucion. Kampionët 

e ushqimeve për të treja vaktet ruhen në frigorifer. 

Niveli i kuotës financiare për shpenzimet ditore të ushqimit për përfituesit,   

është në vlerën 610 lekë/ditë, vlerë e cila është rritur nga muaji Qershor 2023, 

edhe pas rekomandimeve të bëra nga institucioni i Avokatit të Popullit.1 

Në këtë institucion rezidencial ka dy menca, një për çdo kat. Menca e katit të 

parë shërben për katër personat me gjendje të rëndë shëndetësore, ndërsa 

menca e katit të dytë për të gjithë përfituesit e tjerë. 

Në ditën e inspektimit, disa nga përfituesit ishin në oborr ulur në stola dhe 

disa të tjerë duke luajtur në këndin e lojrave, të shoqëruar nga stafi i qendrës. 

Ndërsa të tjerë ishin në sallën e ndenjes duke parë televizor.  

Sistemi i ngrohjes dhe ftohjes realizohet me kaldajë dhe korent, të vendosura 

në çdo dhomë. Në dhomat e fjetjes së përfituesve, janë të vendosura 

aeroterma, ndërsa në ambjente të tjera rezistenca. Kjo për arsye se kaldaja 

nuk ngroh aq sa duhet për përballimin e dimrit të ftohtë. 

Në një ambient të veçantë janë të afishuara rregulloret e jetës së brendshme, 

standardet që duhet të respektojnë punonjësit e këtij institucioni, si dhe  

“kutia e ankesave”, e cila hapet një herë në muaj nga përfaqësuesi i Drejtorisë 

Rajonale të Shërbimit  Social Shtetëror, Korçë në prani të punonjëses sociale 

dhe të një përfituesi, i cili është me prapambetje të lehtë mendore. 

Mjetet për shmangien e rreziqeve që mund të vijnë nga rastet e emergjencave 

civile, janë të vendosura në vende të veçanta në korrideret e qendrës, dy fikse 

zjarresh në çdo kat. Për përdorimin e mjeteve kundër zjarrit stafi ka njohuri, 

por nuk janë zhvilluar trajnime vitet e fundit.  

Në Këndin e MKZ ( Mbrojtja Kundër Zjarrit) është afishuar numri i telefonit 

të Stacionit të Zjarrfikësit, Udhëzuesi “Mbi përdorimin, kontrollin dhe 

shërbimet që kryhen tek fikësat e zjarrit” si dhe Detyrat e Grupit të Punës, të 

përbërë 5 (pesë) punonjëse të qendrës. 

Gjatë këtij inspektimi, konstatuam se në dhomat, ku janë të akomoduar 

personat me aftësi të kufizuar dhe në ambientet e këtij institucioni, 

mbizotëron pastërtia, janë të vendosura rampa në hyrje të institucionit dhe 

ambientet e katit të parë, gjë që tregon për përkushtimin e stafit të kësaj 

qendre rezidenciale zhvillimi. 

                                                 
1 Shkresa nr.5945 datë 08.06.2023 e MSHMS për “Normat Ushqimore për Qendrat e Zhvillimit”. 

Jeta social-kulturore 

Përsa i përket jetës sociale, nga informacioni i marrë gjatë inspektimit, u 

konstatua se organizoheshin aktivitete të ndryshme, ku angazhohen një pjesë 

e madhe e përfituesve. Me dëshirën e tyre ata punojnë në atelie dhe në një 

serë, e cila ndodhet në oborrin e institucionit dhe mirëmbahet nga përfituesit. 

Ushqimet e tyre herë pas here, ata i konsumojnë në oborrin panoramik të 

qendrës në prani të stafit. 

Stafi është munduar të krijojë gjithmonë atmosferë antistresuese, duke 

organizuar aktivitete argëtuese për fuqizimin e aftësive. 

Në bashkëpunim me shkollën “Sevasti Qiriazi”, nxënës të klasës së II C, me 

nndihmën e mësueses së tyre, kanë gatuar me shumë dashuri ëmbëlsira për 

përfituesit e qendrës, duke krijuar kështu tek fëmijët ndjenjën e pranimit dhe 

gjithëpërfshirjes të personave me aftësi të kufizuar në shoqëri. 

Organizohen here pas here aktivitete të ndryshme jashtë institucionit, shëtitje 

në natyrë, shijimi i pijeve të gjithë bashkë apo dhe aktivitet fizik në parkun e 

qytetit me studentët e degës “Shërbime Sociale” në Universitetin “Fan S 

Noli”.    

Në bashkëpunim me Fondacionin “Kenedi”, janë organizuar lojra dhe 

argëtime të ndryshme, shëtitje jashtë qytetit, në liqenin e Pogradecit etj. 

Qendra e Formimit Profesional mbështet gjithmonë këtë qendër me shërbime 

parësore. 

Vizitat nga familjarët e përfituesve përgjithësisht janë të rralla, pasi 25 

përfitues janë pa familje. Vetëm pesë familjarë vijnë rregullisht në qendër. 

Ka një regjistër të takimeve me familjarët. Gjatë stinës së verës takimet 

zhvillohen në oborr.  

Të gjithë përfituesit u treguan shumë të dashur dhe miqësorë me 

përfaqësuesit e institucionit tonë, duke na shoqëruar gjatë inspektimit ata 

përfitues që ishin me prapambejtje të lehtë mendore dhe dëshirën për të dalë 

në foto bashkarisht.   

 

Problematikat: 

 Konstatohet se, nuk ka kapacitete të mjaftueshme njerëzore, të 

domosdoshme për të ofruar shërbimet sipas standardeve të përkujdesit 

social. Numri i punonjësve është i pamjaftueshëm për të papërballuar 

ngarkesën e punës, sepse pjesa më e madhe e përfituesve nuk mund t’i 

kryejnë shërbimet vetjake, pasi janë me probleme të rënda 

shëndetësore. 

 Konstatohet se, përfituesit kanë nevojë për një kujdes afatgjatë, pasi 

është vlerësuar si e pamundur ose e paparshtatshme mbajtja e tyre në 

familje, duke i shtuar faktin se në këtë qendër janë 25 përfitues pa 

familje. Deri më tani, nuk është bërë e mundur që ndonjë përfitues të 

jetë rehabilituar për gjendjen shëndetësore dhe kthyer në familje. 

Një nga standardet e shërbimeve të shërbimeve të përkujdesit shoqëror 

për personat me aftësi të kufizuara në qendra rezidenciale zhvillimi, 

është ai i rehabilitimit të personave me aftësi të kufizuar. Pavarësisht 

punës së përkushtuar të stafit, ky rezultat nuk mund të përmbushet, për 

shkak të gjendjes së tyre shëndetësore. 

 Konstatohet mungesa e një psikologu, tepër e rëndësishme për 

prezencën e tij në këto institucione të përkujdesjes sociale, pasi 

përfituesit shfaqin problematika dhe të sjelljes. 

 Konstatohet se, kontrata e punonjësve të qendrës rinovohet çdo vit. 

Kjo do të thotë se çdo vit kalendarik, punonjësit lidhin në mënyrë 

individuale kontrata me kohëzgjatje të marrëdhënies së punësimit për 

një vit. Fakti është se, shumica dërrmuese e këtyre punonjësve, kanë 

së paku 5 deri në 10 vjet që lidhin kontrata të tilla çdo vit. Në nenin 

151 të Kodit të Punës2, pika 1, parashikohet se: 

“Kur ndërmjet palëve kanë qenë lidhur disa kontrata të 

njëpasnjëshme me afat të caktuar, për jo më pak se tre vjet, 

mosripërtëritja e kontratës së fundit nga punëdhënësi vlerësohet 

si zgjidhje e kontratës me afat të pacaktuar. Kontratat me afat 

të caktuar ndërmjet të njëjtave palë do të konsiderohen si të 

njëpasnjëshme edhe në ato raste kur ka një ndërprerje të 

shkurtër, jo më shumë se tre muaj, ndërmjet mbarimit të një 

kontrate dhe lidhjes së kontratës tjetër.”  

Në kuptim dhe interpretim të ligjit, kushti sipas të cilit ndërmjet palëve 

mund të jenë lidhur për tre vite rresht kontrata të përsëritura me afat 

një vjeçar, do të thotë që pas vitit të tretë, kontrata e punësimit do të 

konsiderohet si kontratë pa afat të caktuar. Ky fakt e kushtëzon tashmë 

marrëdhënien e punës me lidhjen e një kontrate të nre pa afat të caktuar.    

 Konstatohet se, godina nuk është e pajisur me sistem alarmi dhe 

shkallë emergjence për evakuimin e përfituesve dhe stafit në rast të 

ndodhjes së fatkeqësive natyrore.  

 Konstatohet se, në ambientin e kuzhinës ka vetëm një lavastovilje, e 

pamjaftueshme për larjen e enëve të 38 përfituesve. 

                                                 
2 Ligji nr.7961, date 12.07.1995 “Kodi i Punës në Republikën e Shqipërisë”, i ndryshuar 

 Konstatohet se, nuk janë zhvilluar trajnime në fushën e shërbimeve 

sociale, për menaxhimin e rasteve të vështira me problemeve të 

shëndetit mendor. 

 Konstatohet se, vitet e fundit nuk janë zhvilluar trajnime për 

përdorimin e mjeteve kundër zjarrit. 

 Konstatohet se, menuja është e planifikuar për mosha deri në 17 vjeç, 

sipas tipologjisë së të gjitha Institucioneve Rezidencile të Përkujdesjes 

Sociale, ku janë të akomoduar persona me aftësi të kufizuara. 

Ndërkohë që në këtë qendër zhvillimi ofrohen shërbime për persona 

me aftësi të kufizuar të moshës 17 vjeç deri në 60 vjeç, të cilët sipas 

diagnozave dhe moshës, duhet që të kenë një ushqim më specifik. 

 

Avokati i Popullit vlerëson se krijimi i kushteve të përshtatshme të jetesës 

për personat me aftësi të kufizuara në Institucionet Rezidencile të 

Përkujdesjes Sociale, duhet të jetë në fokusin e punës së këtyre 

institucioneve, në funksion të jetesës së tyre me dinjitet në mënyrën më të 

mirë të mundshme.  

Duke marrë në konsideratë konstatimet e renditura më sipër, Avokati i 

Popullit gjykon se pavarësisht punës së përkushtuar të bërë në këtë 

institucion, kërkohet një angazhim më i madh dhe një bashkëpunim më i mirë 

ndërinstitucional, ndërmjet pushtetit qëndror dhe atij vendor, për 

përmbushjen e standardeve të përkujdesit shoqëror për personat me aftësi të 

kufizuar të akomoduar në këto institucione.  

Për këtë qëllim, për t’iu përgjigjur nevojave të aftësimit dhe zhvillimit të 

personave me aftësi të kufizuara, në mbështetje të nenit 21, të Ligjit nr.8454 

datë 04.02.1999 “Për Avokatin e Popullit”, i ndryshuar, 

 

R E K O M A N D O J M Ë: 

 

1. Marrjen e masave për shtim në organikë me dy kujdestarë, një 

psikolog, një infermire dhe një sanitare. 

2. Marrjen e masave pë lidhjen e kontratave të reja me punonjësit e 

Qendrës së Zhvillimit, Korçë, në kuptim të nenit 151 të Kodit të Punës, 

si kontrata pa afat të caktuar. 

3. Marrjen e masave për vendosjen e sistemit të alarmit në rast të rënies 

së zjarrit dhe shkallëve të emergjencës. 

4. Marrjen e masave për vendosjen e një lavastovilje në kuzhinë. 

5. Marrjen e masave për zhvillimin e trajnimeve të stafit lidhur me 

menaxhimin e rasteve të vështira të përfituesve me problemeve të 

shëndetit mendor. 

6. Marrjen e masave për zhvillimin e trajnime të stafit për përdorimin e 

mjeteve kundër zjarrit. 

7. Marrjen e masave për ndryshimin e menusë ushqimore, konform 

moshës dhe problemeve shëndetësore të përfituesve. 

8. Marrjen e masave për ndryshimin e tipologjisë së Qendrës së 

Zhvillimit, Korçë, në një Qendër Socio-Sanitare, për vet shërbimet e 

ofruara me grup moshat që janë të akomoduara në këtë qendër. 

9. Afishimin e numrave të kontaktit të institucionit të Avokatit të popullit, 

nëse paraqiten ankesa nga përfituesit, familjarët e tyre dhe jo vetëm. 
 

(Telefon: 042380 300, 042380333 dhe celular: 0689034648) 

 

Në përputhje me nenin 22, të Ligjit Nr.8454 datë 04.02.1999 “Për Avokatin 

e Popullit”, i ndryshuar: “Organet të cilave Avokati i Popullit u ka drejtuar 

një rekomandim, duhet ta shqyrtojnë rekomandimin dhe të kthejnë përgjigje 

brenda 30 ditësh nga data e dërgimit të rekomandimit”. 

Duke Ju falënderuar për mirëkuptimin dhe, në vijim të bashkëpunimit 

ndërmjet institucioneve tona, në funksion të përmbushjes së detyrimeve 

kushtetuese dhe ligjore, për garantimin me efektivitet të ushtrimit, 

respektimit dhe mbrojtjes së të drejtave të të moshuarve, lutemi shqyrtimin e 

rekomandimeve të sipërcituar. 

 

       K O M I S I O N E R E  

 

                  Vilma SHURDHA 
Konc.Morina 

Dt.16.09.2024 

 

 

 

 

  


